
	ABSTRACT

	
	India’s independence in 1947 was not only the end of British colonial rule but also the start of a major challenge of building a united nation. At that time, there were more than 560 princely states, each free to join India, join Pakistan, or stay independent. This created a serious danger of division and instability. Sardar Vallabhbhai Patel, India’s first Deputy Prime Minister and Home Minister, took on the responsibility of uniting these states with determination and practical thinking. Using the Instrument of Accession, financial offers called Privy Purses, negotiations, and, in a few cases, military action, Patel made sure that these states became part of India. This paper looks at Patel’s methods, the historical background, and examples from Hyderabad, Junagadh, and Kashmir. It also discusses the challenges, criticisms, and long-term results of the process. The study concludes that Patel’s role was central in stopping India from breaking apart and in building the base of a strong, united republic. He is therefore rightly remembered as the “Architect of Political Integration.

I. परिचय

15 अगस्त 1947 को भारत को स्वतंत्रता मिली, परंतु यह केवल ब्रिटिश शासन का अंत नहीं था, बल्कि राष्ट्र निर्माण की एक कठिन प्रक्रिया का प्रारंभ भी था। स्वतंत्रता के समय भारत के सामने सबसे बड़ी चुनौती 560 से अधिक रियासतों का भविष्य था। ब्रिटिश शासन के समाप्त होने पर इन रियासतों को यह अधिकार दिया गया कि वे भारत या पाकिस्तान से जुड़ें अथवा स्वतंत्र रहें। इस स्थिति ने नवगठित भारत के सामने राजनीतिक विखंडन, सामरिक असुरक्षा और आंतरिक अस्थिरता का गंभीर खतरा उत्पन्न कर दिया। यदि इस चुनौती का समय रहते समाधान नहीं किया जाता, तो भारत एक कमजोर और बिखरा हुआ देश बनकर रह जाता।इस कठिन परिस्थिति में सरदार वल्लभभाई पटेल ने प्रथम उपप्रधानमंत्री और गृहमंत्री के रूप में निर्णायक भूमिका निभाई। आकृति 1 उनके तस्वीर को दर्शाती है। उनकी रणनीति केवल राजनीतिक दृष्टि से नहीं, बल्कि राष्ट्र निर्माण की दीर्घकालिक प्रक्रिया से भी जुड़ी हुई थी। उन्होंने संवाद, कूटनीति, आर्थिक रियायतें जैसे प्रिवी पर्स, कानूनी उपाय जैसे इंस्ट्रूमेंट ऑफ एक्सेशन, और आवश्यक होने पर सैन्य शक्ति—उपयोग किया।



[image: ]आकृति 1.सरदार वल्लभभाई पटेल का प्रतिष्ठित पोर्ट्रेट

यह दृष्टिकोण व्यावहारिकता और दूरदर्शिता का उत्कृष्ट उदाहरण था, जिसने भारत को विखंडन से बचाया और एकता की नींव रखी।इस शोध-पत्र में इन्हीं प्रयासों और रणनीतियों का अध्ययन किया गया है। इसमें सबसे पहले रियासतों की ऐतिहासिक पृष्ठभूमि और औपनिवेशिक काल में उनकी स्थिति पर चर्चा की जाएगी, जिसके बाद स्वतंत्रता के समय भारत के सामने उपस्थित चुनौतियों का विवरण प्रस्तुत किया जाएगा। इसके पश्चात पटेल की नीतियों और रणनीतियों का विश्लेषण किया जाएगा तथा हैदराबाद, जूनागढ़, कश्मीर जैसी प्रमुख रियासतों के उदाहरणों से एकीकरण की प्रक्रिया को समझाया जाएगा। आगे चलकर उनकी रणनीतियों का आलोचनात्मक मूल्यांकन किया जाएगा और यह भी देखा जाएगा कि इन निर्णयों ने भारत के संघीय ढाँचे, प्रशासनिक स्थिरता और राष्ट्रीय पहचान पर क्या दीर्घकालिक प्रभाव डाले। अंततः निष्कर्ष में इस अध्ययन को समेटते हुए यह दर्शाया जाएगा कि सरदार पटेल वास्तव में किस प्रकार “अखंड भारत के शिल्पी” सिद्ध हुए।

II. ऐतिहासिक पृष्ठभूमि

रियासतों का स्वरूप भारत की सांस्कृतिक और भौगोलिक विविधता से गहराई से जुड़ा हुआ था। प्रत्येक रियासत की अपनी प्रशासनिक व्यवस्था, संस्कृति और परंपरा थी, जो उन्हें विशिष्ट पहचान देती थी। ब्रिटिश शासन ने “सहायक संधि” और “डॉक्ट्रिन ऑफ लैप्स” जैसी नीतियों के माध्यम से इन रियासतों को अपने प्रभाव क्षेत्र में बनाए रखा। ब्रिटिशों ने रियासतों को स्वतंत्र न होकर “आधा स्वायत्त” दर्जा दिया था, जिससे उनकी स्वतंत्रता नाम मात्र की ही रह गई थी। 1857 के विद्रोह के बाद ब्रिटिशों ने रियासतों को स्थिर रखने के लिए शासकों के प्रति नर्म रुख अपनाया, जिससे वे अपनी स्थिति बनाए रखने में सक्षम रहे। 1947 में जब भारत स्वतंत्र हुआ तो लगभग 562 रियासतें अस्तित्व में थीं, जिनमें से कुछ बहुत बड़ी और सामरिक दृष्टि से महत्वपूर्ण थीं, जबकि कई अत्यंत छोटी और आर्थिक रूप से निर्भर थीं। इन रियासतों के बीच कोई समानता नहीं थी—कहीं लोकतांत्रिक सुधारों की मांग उठ रही थी तो कहीं सामंती व्यवस्था का वर्चस्व था। इस प्रकार स्वतंत्रता के समय भारत केवल ब्रिटिश भारत और पाकिस्तान में बँटा नहीं था, बल्कि यह असंख्य रियासतों के जाल से भी घिरा हुआ था। यही ऐतिहासिक परिप्रेक्ष्य पटेल के सामने सबसे बड़ी चुनौती के रूप में उभरा।

III. समस्या का विवरण

स्वतंत्रता प्राप्ति के बाद भारत को सबसे जटिल समस्या रियासतों के विलय की थी। 1947 के Indian Independence Act ने स्पष्ट रूप से कहा था कि ब्रिटिश सत्ता समाप्त होने के बाद रियासतें स्वतंत्र होंगी और वे यह तय कर सकती हैं कि भारत या पाकिस्तान से जुड़ें अथवा स्वतंत्र रहें। यह स्थिति अत्यंत खतरनाक थी क्योंकि इससे भारत के टुकड़े होने की आशंका थी। कुछ रियासतें जैसे हैदराबाद और कश्मीर सामरिक दृष्टि से इतनी महत्वपूर्ण थीं कि उनका स्वतंत्र रहना पूरे देश की सुरक्षा के लिए खतरा था। इसके अतिरिक्त, पाकिस्तान सक्रिय रूप से रियासतों को अपने पक्ष में करने का प्रयास कर रहा था, जिससे विभाजन के बाद पैदा हुई असुरक्षा और बढ़ जाती थी। समस्या यह भी थी कि अधिकांश रियासतों में लोकतांत्रिक व्यवस्था का अभाव था और जनता की इच्छा शासकों के निर्णयों से मेल नहीं खाती थी। इससे आंतरिक असंतोष और विद्रोह की आशंका बनी रहती थी। कई रियासतों की भौगोलिक स्थिति ऐसी थी कि उनका स्वतंत्र रहना भारत को बीच-बीच में विभाजित द्वीपों में बदल देता। यह सब मिलकर भारत के राष्ट्र निर्माण की प्रक्रिया को असाधारण कठिन बना रहा था।

IV. पटेल की रणनीति


आकृति 2 .सरदार पटेल की रियासतों के एकीकरण की रणनीति
(1) इंस्ट्रूमेंट ऑफ एक्सेशन
आकृति 2- में सरदार पटेल की रियासतों के एकीकरण की रणनीति को दिखया गया है। पटेल और वी.पी. मेनन ने रियासतों को भारत में सम्मिलित करने के लिए इंस्ट्रूमेंट ऑफ एक्सेशन नामक कानूनी दस्तावेज़ तैयार किया। इस दस्तावेज़ के अंतर्गत रियासतों को रक्षा, विदेश नीति और संचार जैसे तीन महत्वपूर्ण विषयों को भारत सरकार को सौंपना होता था। इससे एक ओर रियासतों की आंतरिक स्वायत्तता बनी रहती थी, वहीं दूसरी ओर भारत के सामरिक हित सुरक्षित हो जाते थे। यह एक ऐसा मध्य मार्ग था जिसने अनेक शासकों को सहज रूप से भारत में सम्मिलित होने के लिए प्रेरित किया।
(2) प्रिवी पर्स की व्यवस्था
कई शासकों की चिंता थी कि भारत में विलय होने के बाद उनका राजसी दर्जा और आर्थिक सुरक्षा समाप्त हो जाएगी। इसे ध्यान में रखते हुए पटेल ने प्रिवी पर्स नामक आर्थिक व्यवस्था लागू की, जिसके तहत रियासतों के शासकों को आजीवन वार्षिक भत्ता प्रदान किया गया। इस कदम ने शासकों को यह आश्वासन दिया कि भारत में सम्मिलित होने के बाद भी उनकी व्यक्तिगत गरिमा और आर्थिक स्थिति सुरक्षित रहेगी। यह नीति व्यावहारिकता और समझौते का उत्कृष्ट उदाहरण थी।
(3) कूटनीतिक संवाद और व्यक्तिगत मुलाकातें
पटेल ने अनेक शासकों से व्यक्तिगत रूप से भेंट की और उन्हें यह समझाया कि स्वतंत्र रहना व्यावहारिक दृष्टि से असंभव होगा। उन्होंने यह तर्क दिया कि यदि रियासतें अलग-अलग रहेंगी तो वे बाहरी शक्तियों का शिकार बन जाएँगी। इस प्रकार, उन्होंने भावनात्मक और तार्किक दोनों स्तरों पर शासकों को प्रभावित किया।
(4) सैन्य कार्रवाई की तैयारी
हालाँकि पटेल की पहली प्राथमिकता कूटनीतिक समाधान थी, लेकिन जहाँ शासक राष्ट्रीय हितों की अनदेखी करते रहे, वहाँ उन्होंने बल प्रयोग करने में संकोच नहीं किया। हैदराबाद और जूनागढ़ इसके प्रमुख उदाहरण हैं। पटेल का मानना था कि किसी भी कीमत पर भारत की अखंडता से समझौता नहीं किया जा सकता। आकृति 2- में 
       
V. प्रमुख रियासतों का एकीकरण

(1) जूनागढ़
जूनागढ़ का शासक पाकिस्तान से जुड़ना चाहता था जबकि जनता का विशाल बहुमत भारत के पक्ष में था। पटेल ने पहले संवाद किया, फिर प्रशासनिक नियंत्रण लिया और अंततः 1948 में जनमत संग्रह कराया। इसमें 99% से अधिक लोगों ने भारत में सम्मिलित होने का निर्णय दिया।

(2) हैदराबाद
निज़ाम स्वतंत्र रहना चाहता था और पाकिस्तान से भी संबंध बना रहा था। “रज़ाकार” संगठन हिंसा फैला रहा था। बातचीत विफल होने पर ऑपरेशन पोलो चलाया गया और हैदराबाद मात्र पाँच दिनों में भारत का हिस्सा बन गया।

(3) कश्मीर
महाराजा हरी सिंह ने विलय में देरी की, लेकिन पाकिस्तान समर्थित कबीलाइ हमले ने उन्हें विवश कर दिया। उन्होंने इंस्ट्रूमेंट ऑफ एक्सेशन पर हस्ताक्षर किए और भारतीय सेना ने क्षेत्र की रक्षा की।

(4) त्रावणकोर
त्रावणकोर ने शुरुआत में स्वतंत्र रहने की घोषणा की थी। शासक ब्रिटिशों के साथ विशेष संबंध चाहते थे। परंतु कूटनीतिक दबाव और रणनीतिक महत्व के कारण 1947 में ही यह भारत में सम्मिलित हो गया।

(5) भोपाल
भोपाल के नवाब ने पाकिस्तान का पक्ष लिया था। परंतु राजनीतिक दबाव, जनता की इच्छा और पटेल के कड़े रुख के बाद 1949 में भोपाल भारत का हिस्सा बना।

(6) मणिपुर
मणिपुर ने प्रारंभ में अलग संविधान अपनाया और स्वतंत्र रहना चाहा। लेकिन 1949 में महाराजा बोधचंद्र सिंह ने भारत सरकार से समझौता किया और मणिपुर औपचारिक रूप से भारत में सम्मिलित हुआ।

(7) जोधपुर
जोधपुर के महाराजा हनवंत सिंह स्वतंत्रता के समय पाकिस्तान से प्रभावित हुए और विलय पत्र पर हस्ताक्षर करने से पहले पाकिस्तान के प्रस्ताव पर विचार किया। लेकिन पटेल के तर्क और रणनीतिक दबाव ने उन्हें भारत से जुड़ने के लिए राजी कर लिया।

(8) मैसूर
मैसूर के शासक ने अपेक्षाकृत सहजता से भारत में सम्मिलित होने का निर्णय लिया। यह दक्षिण भारत की प्रमुख रियासत थी, और इसके विलय से भारत की सांस्कृतिक और राजनीतिक विविधता में संतुलन आया।


(9) बरौदा (बड़ौदा राज्य)
गायकवाड़ शासक परिवार ने स्वतंत्रता के तुरंत बाद भारत में सम्मिलित होने का निर्णय लिया। यह प्रक्रिया अपेक्षाकृत शांतिपूर्ण रही और इसने अन्य रियासतों को सकारात्मक संदेश दिया।

(10) पतियाला और ईस्ट पंजाब यूनियन
पतियाला, कपूरथला, नाभा, जींद जैसी छोटी रियासतों ने विलय के बाद ईस्ट पंजाब यूनियन का गठन किया। यह एकीकरण क्षेत्रीय स्थिरता के लिए आवश्यक था और बाद में पंजाब के राज्य पुनर्गठन में योगदान दिया।

VI. आलोचनात्मक विश्लेषण

(1) पटेल की रणनीति की व्यवहारिकता
सरदार पटेल की नीति का मुख्य आधार व्यवहारिकता थी। उन्होंने यह भली-भांति समझा कि केवल आदर्शवाद या नैतिक अपील से रियासतों का विलय संभव नहीं होगा। इसीलिए उन्होंने प्रत्येक रियासत की राजनीतिक, सामाजिक और भौगोलिक परिस्थितियों के अनुसार अलग-अलग रणनीति अपनाई। जहाँ संवाद और समझाइश से काम हो सकता था, वहाँ उन्होंने धैर्य और कूटनीति दिखाई, और जहाँ शासकों की जिद राष्ट्रीय एकता के लिए खतरा बनी, वहाँ दृढ़ता और सैन्य शक्ति का प्रयोग किया। यह लचीलापन और व्यावहारिक दृष्टिकोण ही उनकी सफलता की कुंजी था।
(2) गांधी और नेहरू से तुलना
पटेल का दृष्टिकोण गांधी और नेहरू से अलग किंतु पूरक था। गांधी जी नैतिक आग्रह और जनमत पर भरोसा करते थे, जबकि नेहरू भारत की अंतरराष्ट्रीय छवि और लोकतांत्रिक आदर्शों पर बल देते थे। इसके विपरीत पटेल ने स्पष्ट कहा कि भारत को तुरंत और ठोस कदम उठाने होंगे, अन्यथा देश विखंडित हो जाएगा। यद्यपि उनके तरीके कठोर प्रतीत होते हैं, किंतु उसी दृढ़ता ने भारत को अस्थिरता से बचाया। इस प्रकार तीनों नेताओं का दृष्टिकोण मिलकर एक संतुलित मार्ग प्रदान करता है।
(3) आलोचना और लोकतांत्रिक प्रश्न
पटेल की नीतियों की आलोचना भी हुई। विशेषकर हैदराबाद में सैन्य कार्रवाई को लेकर यह प्रश्न उठे कि क्या यह लोकतांत्रिक और अहिंसक सिद्धांतों के विरुद्ध नहीं था। कई विद्वानों का मानना है कि यदि समय दिया जाता तो राजनीतिक समाधान भी संभव हो सकता था। परंतु दूसरी ओर, तत्कालीन परिस्थितियों में हिंसा और अराजकता इतनी बढ़ चुकी थी कि विलंब करना राष्ट्रीय सुरक्षा के लिए घातक होता। इस प्रकार पटेल के निर्णयों को तत्कालीन यथार्थ से जोड़कर समझना आवश्यक है।
(4) विदेश नीति और सुरक्षा दृष्टिकोण
पटेल की रणनीतियाँ केवल आंतरिक राजनीति तक सीमित नहीं थीं, बल्कि उन्होंने अंतरराष्ट्रीय संदर्भों को भी ध्यान में रखा। पाकिस्तान सक्रिय रूप से रियासतों को अपने पक्ष में करने का प्रयास कर रहा था। यदि हैदराबाद या कश्मीर जैसे राज्य पाकिस्तान से जुड़ जाते तो भारत की सुरक्षा और संप्रभुता को गहरा आघात पहुँचता। इस दृष्टि से देखा जाए तो पटेल का कठोर रुख राष्ट्रीय सुरक्षा की दीर्घकालिक दृष्टि से अपरिहार्य था।
(5) दीर्घकालिक प्रभाव और नीति-निर्माण
पटेल का मॉडल आज भी नीति-निर्माताओं के लिए प्रेरणादायक है। उनकी कार्यप्रणाली यह दर्शाती है कि राष्ट्र निर्माण केवल आदर्शवाद से नहीं, बल्कि व्यवहारिक और साहसी कदमों से होता है। एक ओर उन्होंने शासकों की गरिमा बनाए रखने के लिए प्रिवी पर्स जैसी व्यवस्था दी, वहीं दूसरी ओर उन्होंने राष्ट्रहित के विरुद्ध किसी भी प्रकार की जिद को स्वीकार नहीं किया। आज भारत की एकता और स्थिरता उसी संतुलित दृष्टिकोण का परिणाम है।

VII. परिणाम और दीर्घकालिक प्रभाव

राष्ट्रीय अखंडता और सुरक्षा - रियासतों के एकीकरण का सबसे बड़ा परिणाम यह रहा कि भारत संभावित विखंडन और बिखराव से बच गया। यदि सैकड़ों रियासतें स्वतंत्र रहतीं तो देश अनेक छोटे-छोटे राज्यों में बंट जाता, जिनमें से कई बाहरी शक्तियों के प्रभाव में आ सकते थे। इस स्थिति से आंतरिक संघर्ष, सीमा विवाद और विदेशी हस्तक्षेप की संभावनाएँ बढ़ जातीं। सरदार पटेल के दृढ़ नेतृत्व ने भारत को इस खतरे से बचाया और राष्ट्रीय एकता की मजबूत नींव रखी। संघीय ढाँचे की स्थापना- भारत के संविधान (1950) में संघीय व्यवस्था को अपनाया गया जिसमें राज्यों को स्वायत्तता दी गई, परंतु केंद्र सरकार को आवश्यक शक्तियाँ सौंपी गईं। रियासतों के एकीकरण ने इस ढाँचे को संभव बनाया। यदि पटेल का प्रयास असफल होता तो संविधान सभा के लिए एक संगठित भारत की कल्पना करना कठिन हो जाता। आज जो भारतीय संघीय प्रणाली काम कर रही है, उसकी जड़ें पटेल के राजनीतिक एकीकरण में निहित हैं।प्रशासनिक दक्षता और राज्य पुनर्गठन- कई छोटी और अक्षम रियासतों को बड़े प्रशासनिक इकाइयों में मिलाकर शासकीय दक्षता बढ़ाई गई। 1948 में 'Part A, B, C States' की श्रेणियाँ बनीं और 1956 में राज्यों के पुनर्गठन आयोग ने भाषाई आधार पर राज्यों का पुनर्निर्माण किया। यह प्रक्रिया तभी संभव हुई जब सभी रियासतें पहले भारत संघ में सम्मिलित हो चुकी थीं। इस प्रकार पटेल का कार्य बाद की प्रशासनिक स्थिरता और सुचारु शासन के लिए आधारशिला सिद्ध हुआ।राष्ट्रीय पहचान और भारतीयता का सुदृढ़ीकरण- रियासतों के एकीकरण से भारतीय जनता में “भारतीय” होने की सामूहिक पहचान मजबूत हुई। पहले लोग स्वयं को केवल अपनी रियासत या प्रांत का नागरिक मानते थे, लेकिन अब वे एक बड़े राष्ट्र का अंग बनने लगे। यह परिवर्तन स्वतंत्रता के बाद राष्ट्र निर्माण के लिए आवश्यक था। पटेल के प्रयासों ने केवल राजनीतिक सीमाएँ ही नहीं जोड़ीं, बल्कि लोगों के बीच सांस्कृतिक और राष्ट्रीय एकता की भावना को भी प्रोत्साहित किया। सरदार पटेल की विरासत- इस ऐतिहासिक कार्य के कारण पटेल को “भारत का लौह पुरुष” और “अखंड भारत का शिल्पी” कहा गया। आधुनिक भारत में भी उनकी भूमिका को सम्मानित किया जाता है। गुजरात में निर्मित Statue of Unity, जो विश्व की सबसे ऊँची प्रतिमा है, इसी विरासत का प्रतीक है। यह केवल एक स्मारक नहीं, बल्कि भारतीय एकता और अखंडता के प्रति उनकी दृष्टि का स्मरण भी है। उनकी नीतियों और निर्णयों से आज भी भारत की नीति-निर्माण प्रक्रिया प्रेरणा लेती है।

VIII. निष्कर्ष

भारत की स्वतंत्रता के बाद रियासतों का एकीकरण एक ऐतिहासिक चुनौती थी, जिसने राष्ट्र के भविष्य को तय किया। यदि सैकड़ों रियासतें स्वतंत्र रहतीं तो भारत असंख्य छोटे-छोटे राज्यों में बंट जाता और इसकी संप्रभुता तथा स्थिरता हमेशा संकट में रहती। इस कठिन परिस्थिति में सरदार वल्लभभाई पटेल ने व्यावहारिकता, कूटनीति और दृढ़ इच्छाशक्ति का परिचय देते हुए रियासतों को भारत में सम्मिलित किया। उनकी रणनीतियों में संवाद, प्रिवी पर्स जैसी आर्थिक व्यवस्था, इंस्ट्रूमेंट ऑफ एक्सेशन जैसे कानूनी साधन और जहाँ आवश्यक हुआ वहाँ सैन्य कार्रवाई शामिल थीं। यह संतुलित दृष्टिकोण इस बात का प्रमाण है कि राष्ट्र निर्माण केवल आदर्शवाद से नहीं, बल्कि साहसिक और समयबद्ध निर्णयों से संभव होता है। रियासतों के एकीकरण ने भारत के संघीय ढाँचे और लोकतांत्रिक प्रणाली की नींव रखी, जिससे विविधता के बीच एकता की परिकल्पना साकार हो सकी। यही कारण है कि पटेल को “भारत का लौह पुरुष” और “अखंड भारत का शिल्पी” कहा जाता है। आज भी उनकी विरासत Statue of Unity के रूप में खड़ी है, जो केवल एक स्मारक नहीं बल्कि उस दूरदर्शिता और साहस का प्रतीक है जिसने आधुनिक भारत को एकजुट किया। इस प्रकार स्पष्ट है कि सरदार पटेल का योगदान केवल स्वतंत्रता के बाद के वर्षों तक सीमित नहीं रहा, बल्कि वह आज भी भारत की नीति, प्रशासन और राष्ट्रीय पहचान को दिशा प्रदान करता है, और यही उनकी स्थायी एवं अमर विरासत है।

